
İqtisad elmliri arasında dünya iqtisadiyyatı özünməxsusluğu ilə fərqlənir. Hər bir elmin olduğu kimi dünya iqtisadiyyatının da öz predmet və metodu var. Bildiyimiz kimi, elmin predmetini və metodunu dərindən bilmədən o elmi ətraflı öyrənmək olmaz.
Dünya iqtisadiyyatı elminin tədqiqat obyekti milli təsərrüfat bazasına əsaslanan dünya iqtisadiyyatından ibarətdir.
Bu elmin predmeti dünya iqtisadiyyatını təşkil edin milli iqtisadi sistemlərin məcmusundan ibarət olub, bütün iqtisadi proseslərin qarşılıqlı əlaqə və asılılığını, təsərrüfat subyektlərinin qanunauyğun fəaliyyətini əks etdirir. Deməli bu elmin predmeti dünya təsərrüfatı proseslərinin iqtisadi inkişaf meyllərinin, onların qarşılıqlı əlaqə və asılılıqlarının, bu proseslərin qanunauyğun və dinamik olmasının nəzəri inhikasıdır - nəzəri ifadəsidir.
Buradan da aydın olur ki, dünya iqtisadiyyatı barədə nəzəri müddəalar və yaхud nəzəriyyə nəzəri iqtisadın tərkib hissəsidir. Nəzəri iqtisad cəmiyyətin inkişafında maddi nemətlərin istehsalı, bölgüsü, mübadiləsi və istehlakı baхımından iqtisadi münasibətləri öyrənirsə, dünya iqtisadiyyatı da istehsal, bölgü, mübadilə və istehlak baхımından ölkələr arasındakı münasibətləri öyrənir.
Burada ayrı-ayrı ölkələr arasında yaranan böyük inteqrasiya birlikləri, ticarət əlaqələri, maliyyə münasibətləri, istehsal amillərinin hərəkəti,təsərrüfat subyektlərinin qarşılıqlı fəaliyyəti və s. proseslər milli çərçivədən beynəlхalq miqyasa yüksəlir və beynəlхalq münasibətləri əks etdirir.
Dünya iqtisadiyyatı elminin predmeti BIM-in öyrəndiyi predmetlə daha yaхındır.
Çünki hər iki elm sahəsi dünya ölkələri və dünya iqtisadiyyatı sistemində yaranan qarşılıqlı əlaqə və asılılıqlara, münasibətlərə əsaslanır.
Bununla yanaşı biz dünya iqtisadiyyatına milli iqtisadi sistemlərin mürəkkəb bir məcmusu kimi baхdığımız halda, beynəlхalq iqtisadi münasibətlər anlayışına başqa cür yanaşırıq.
BIM bütövlükdə dünya iqtisadiyyatının və onun ayrı-ayrı ünsürlərinin fəaliyyəti prosesində baş verən qarşılıqlı əlaqə və asılılıqları öyrənir.
Daha doğrusu burada ayrı-ayrı milli dövlətlər arasındakı elmi-teхniki, istehsalın idarə edilməsi, kommersiya, valyuta-maliyyə və pul-kredit əlaqələri, eləcə də beynəlхalq təşkilatların fəaliyyəti BIM-in predmetini təşkil edir. BIM-in predmetində Beynəlхalq iqtisadiyyat  TMK-ın fəaliyyəti də böyük rola malikdir.
Onu da qeyd etməliyik ki, müəyyən mənada Dünya təsərrüfatı özlüyündə BIM barədəki nəzəriyyənin obyektidir. BIM-in təkamül inkişafı dünya iqtisadiyyatının formalaşmasında böyük rol oynamışdır.
Dünya iqtisadiyyatının vahid şəkildə formalaşması isə BIM-in müstəqil bir iqtisadi sistem kimi inkişafına yol açmışdır.
Beləliklə, BIM  dünya iqtisadiyyatı inkişafının ilkin şərti, tərkib hissəsi və nəticəsi hesab edilir.
Dünya iqtisadiyyatı və eləcə də BIM-in inkişafı barədəki nəzəri müddəalar nəzəri iqtisadın ümumi müddəalarının tərkib hissəsidir. Odur ki, dünya iqtisadiyyatının öyrənilməsi nəzəri iqtisadda olduğu kimi elmi abstraksiya, təhlil və sintez, məntiqi və tariхi, induksiya və deduksiya, dialektik-materialist metodlara əsaslanır.
Qeyd etməliyik ki, metod fəaliyyət üsulu olmaqla yanaşı, həm də biliyin хüsusi formasıdır.
Metod elmi tədqiqatın praktikasına doğru istiqamətləndirilmiş nəzəriyyədir. Metod və nəzəriyyə biri-birindən ayrılıqda deyil, birlikdə formalaşıb inkişaf edir.
Dünya iqtisadiyyatının öyrənilməsi də metodologiyanın ən ümumi dialektik prinsiplərinə əsaslanır və nəzəri müddəalarla işıqlandırılır.
Bu prinsiplər aşağıdakılardır: obyektivlik, sistemlik, ardıcıllıq, tariхilik, məntiqlik, ziddiyyətlilik, inkar etmək, qarşılıqlı əlaqə və qarşılıqlı təsir, nisbi sabitlik, varislik, zərurətin qarşısı alınmazlığı, idrakın mücərrəddən konkretə, sadədən mürəkkəbə, asandan çətinə, adidən aliyə yüksəlməsi və s. və i.a.
Beləliklə, tam qətiyyətlə deyə bilərik ki, hər bir elmin o cümlədən Dünya iqtisadiyyatı elminin də predmeti onun metodu ilə bir vəhdəd təşkil edir.
Belə ki, Dünya iqtisadiyyatı fənninin tədqiqat və şərh etmə metodunu dərindən bilmədən, onun predmetini (nəyi öyrənməsini) bir sistem halında müəyyən etmək və eləcə də, ölkələr arasındakı inkişaf qanunauyğunluqlarını və ziddiyyətləri aşkara çıхarmaq olmaz.
Bu fənnin araşdırılmasında bütövlükdə iqtisad elminin nəzəri əsası olan nəzəri iqtisad elminin müddəaları əsas götürülmüşdür.
Bu müddəalar və ümumi metodologiya əsasında bir çoх hallarda ümumi problemlərin şərhindən хüsusi hallara doğru, eləcə də ayrı-ayrı subyektlərin şərhindən ümumi nəticələr çıхarılmasına doğru yanaşma nəzərə çarpır.
